
ACT TRAINERU KLUBEN ELKARTEAREN ETA ZARAUZKO UDALAREN 
ARTEKO LANKIDETZA-HITZARMENA 

 
 
Zarautzen (Gipuzkoa), 2023ko martxoaren 27an 
 
 

E L K A R T U  D I R A 
 
 
Alde batetik, XABIER TXURRUKA jauna, alkate modura, ZARAUZKO UDALAren 

izenean eta ordezkari gisa, bere egin dituelako 7/1985 Legeak, apirilaren 2koak, Toki-
araubidearen oinarriak arautzen dituenak, 21.1.b) artikuluan emandako ordezkaritza-
eskumenak. 
 
Bestetik, BORJA RODRIGO jauna (NAN: 78.886.436R), ACT TRAINERU KLUBEN 

ELKARTEAREN izenean eta ordezkari gisa. Elkarte hori inskribatuta dago Euskal 
Herriko Elkarteen Erregistroan, eta helbide hau du: Astigarragako bidea 2, Mamut 
eraikineko 3. solairua (ezkerra), 3. bulegoa, 20180 Oiartzun, Gipuzkoa (IFK: G–
01.354.851). Elkarte horretako lehendakari moduan jardungo du, bere egin dituelako 
elkartearen estatutu sozialek 19. eta 20. artikuluetan emandako ordezkaritza-
eskumenak. 
 
Bi aldeek agiri hau egiteko behar adinako gaitasuna aitortzen diote elkarri, eta 
ondorengo adierazpenak egiten dituzte: 
 
 

A D I E R A Z P E N A K 
 
 
I.- Traineru Kluben Elkartea (ACT) erakunde pribatu bat da. Bere helburu sozial nagusia 
traineruen estropadak antolatzea da. Horregatik, adierazi du hurrengo denboraldietan 
Traineruen Liga bat antolatzeko asmoa duela. Liga hori hainbat estropadek osatuko 
dute, eta udako hilabeteetan egingo dira, batez ere, Kantauri itsasoaren kostaldean eta 
eskualdeetan. 
 
II.- Aurreko puntuan deskribatutako jarduerak egiteko, Traineru Kluben Elkarteak 
(ACT) erakunde publiko zein pribatuen laguntza ekonomikoa behar du. 
 
III.- Zarauzko Udalak adierazi du interesatzen zaiola, orokorrean, kirol-txapelketak eta, 
bereziki, traineruen estropadak bultzatu eta sustatzea. Bere eskumena xedapen honetan 
oinarritzen da: 7/1985 Legea, apirilaren 2koa, Toki Araubidean Oinarriak arautzen 
dituena (25.2.l artikulua: “kirolaren eta kirol-instalazioen eta aisialdi jardueren 
sustapena”). 
 
Hori dela-eta, nahi duena da, 2023. urtean ere, Zarauzko urteroko estropada sartuta 
egotea Traineru Kluben Elkarteak antolatutako ligaren estropada-egutegian. 

IV.- Zarauzko Udalak ahalmena dauka zuzenbide pribatuarekin lotutako pertsona 
fisiko edo juridikoekin lankidetza-hitzarmenak sinatzeko, alegia, azken horiei zuzenean 
aplikatu gabe aurreko araudian kontratu administratiboei buruz aurreikusitakoa. 
 
V.- Aurreko epigrafean adierazitakoaz gain, Traineru Kluben Elkarteak (ACT) 
antolatutako estropada egin eta finantziatzearren, Zarauzko Udalak elkarte horrekin 
sinatuko duen lankidetza-hitzarmena bateragarria da administrazioaren edozein araudi 
berezirekin. 
 
VI.- Aurrekoa ikusita eta parte hartzen duten bi aldeentzat guztiz interesgarria denez, 
biek LANKIDETZA-HITZARMEN bat sinatzea erabaki dute. Hitzarmena honako 
klausula hauek arautzen dute: 
 
 

K L A U S U L A K 
 
 
LEHENA.- Traineru Kluben Elkarteak konpromisoa hartzen du ZARAUZKO XLVI. 
IKURRIÑA (bi egunetan egiten den gizonezkoen estropada) TRAINERUEN 2023KO LIGAko 
estropada puntuagarrien egutegian sartzeko. 
 
Era berean, konpromisoa hartzen du ZARAUZKO XV. IKURRIÑA (bi egunetan egiten den 
emakumezkoen estropada) TRAINERUEN 2023KO LIGAko estropada puntuagarrien 
egutegian sartzeko. 
 
Estropadak ACTk antolatuko ditu, Zarauzko Turismo Departamentuaren laguntzarekin 
eta Zarauzko Udalak babestuta. 
 
Hasiera batean estropadak egun hauetan jokatuko dira: 2023ko abuztuaren 19 eta 20an. 
 
Traineruen Liga hasi aurretik Elkarteak eta ETBk hartuko duten erabakiaren ondoren 
jakingo dira estropaden behin betiko ordutegiak (larunbat arratsaldeetan eta igande 
goizetan). Dena den, bi aldeek —ACT eta Zarauzko Udala— elkarrekin adosten badute, 
eguna eta/edo ordua aldatu ahal izango dira, behar bezala justifikatutako kausa edo 
arrazoirik egonez gero. 
 
Lankidetza-hitzarmen hau sinatuta, ACT behartuta dago bere organoen bidez 
beharrezkoak diren barne-akordioak hartzera, beti ere, klausula honetan 
aurreikusitakoa ondo beteko dela bermatzeko. 
 
Bi estropadak puntuagarriak izango dira ACTk antolatutako Traineruen Ligan. 
 
Bai estropadak bai Ikurriñak ACTren Lehiaketa Araudia beteko dute, bai eta elkarteak 
jartzen dituen gainerako araudi, erregelamendu edo kodeak ere. Elkartearen indarreko 
araudiak ezarritakoaren arabera arautuko dira txandak, sariak, puntuazioak, arraunlari-

taldearen osaera, etab.,  eta Zarauzko Udalak ezingo ditu horiek modulatu, eraldatu edo 
aldatu, ez hitzarmen honen xede diren estropadetan, ez Ikurriñan. 
 
Era berean, Zarauzko Udalak beste sari berezi batzuk antolatu ahalko ditu, baldin ACTk 
jarritako Lehiaketa Araudia betetzen badute (adibidez, plusak edo sariak ematea, 
estropada-eremuko errekorra egiteagatik, etab.). 
 
BIGARRENA.- Traineruen Ligako titular eta antolatzaile gisa, ACT arduratuko da, bere 
elkarteko langile eta organoen bidez, estropaden kontrolaz edo ikuskapenaz, eta 
horiekin lotutako gai teknikoez edo beste era batekoez. 
 
Zarauzko Udalak ez du bere gain hartuko ACTrekin lotutako pertsonen gaineko laneko, 
merkataritzako, kontratuzko… edo inolako erantzukizunik, ez erakunde horretan berez 
atxikitakoekin, ezta hark kontratatutakoekin ere. 
 
Aurreko paragrafoan aurreikusitakoa alde batera utzita, Zarauzko Udala izango da bere 
jabetzako ondasunen edo horien mendeko zerbitzuen funtzionamendu normalagatik 
edo anormalagatik, estropadak baino lehen, bitartean edo bukatu ondoren gertatutako 
kalteen erantzule. 
 
HIRUGARRENA.- ACTk, estropaden antolatzaile gisa (horretarako Zarauzko Turismo 
Departamentuaren laguntza izango du), une oro eskura izango ditu lehen klausulan 
deskribatutako estropadak egiteko behar diren eskubide eta baimen administratibo 
guztiak. ACTk eta Zarauzko Turismo Departamentuak hitz ematen dute, beharrezkoa 
denean, elkarrekin koordinatuta egin eta eskatuko dituztela beharrezkoak diren 
tramiteak agintaritza edo instantzia eskudunen aurrean. Helburua da estropadak direla-
eta elkarteak jarrita dituen jarduerak kokatzea eta zabaltzea (helburu desberdineko 
lokalak irekitzea, jabari publikoa okupatzen duten sustapen-jarduerak egitea, etab.). 
 
LAUGARRENA.- ACTk hitz ematen du ondorengoak egingo dituela Zarauzko 
Udalaren lankidetzaren berri emateko: 
 

a) Estropadari buruzko informazio guztietan (web-orrian, dosierretan, buletinetan, 
aldizkarietan, etab.) aipatzea erakunde hori ekitaldiaren babesle dela. 
Horretarako, Zarauzko Udalak aukeratuko duen logotipoa eta irudi 
korporatiboa sartu beharko du ondo ikusteko moduan. 

b) Aurkezpena egiteko prentsaurreko bat ematea Zarauzko Udalak aukeratutako 
leku batean, erakunde horretako ordezkariak bertan daudela, hala nahi badute. 
Etortzen badira, ordezkari horiek lehentasunezko lekua izango dute 
aurkezpenean. 

c) Erakunde babeslearen ordezkarien edo agintarien esku jartzea estropada VIP 
guneetatik ikusteko gonbidapenak edo akreditazioak: tribunetan 20 akreditazio, 
eta itsasontzian 10, estropada bakoitzeko. 

d) Aukera ematea Zarauzko Udalak izendatutako agintariek sari-banaketan parte 
hartzeko, hala nahi badute. 

e) Zarauzko logotipoa jartzea estropada-eremuko kaleak mugatzen dituzten 
balizetan. 



 

 
 

 
 

 

 

 

 

4 

f) Boga aldizkarian Zarauzko herriaren publizitate-orri bat jartzea. 
 
BOSGARRENA.- Zarauzko Turismo Departamentuak, bere kabuz eta hirugarren 
erakundeen bidez, ACTren eskuetan jarriko ditu elkarteak estropadak eta dagozkion 
ekintzak garatzeko behar eta eskatzen dituen bitarteko pertsonal edo material guztiak. 
 
ACTri baimena ematen zaio estropadak antolatzeko espazioetan hark hitzartuta dituen 
publizitate-euskarriak jartzeko. 
 
Lankidetza-hitzarmen honen xede diren estropaden telebista-eskubideak eta horiek 
ustiatzeko eskumenak ACTrenak dira; beraz, estropaden emankizuna berak negoziatu 
ahalko du, eginda dituen akordioen arabera. Ez Zarauzko Udalak ez Zarauzko Turismo 
Departamentuak ezingo diote inolako zenbateko edo konpentsaziorik eskatu ez ACTri, 
ez ekitaldia emango duen telebista-kateari. 
 
SEIGARRENA.- ACTk erantzukizun zibileko poliza bat sinatuta edukiko du, ikuskizun 
publikoetan eta jolas-jardueretan aplikatzekoak diren gutxieneko aurreikuspen 
legalekin bat etorriz. Poliza hori estropaden ondorioz sortzen diren kalteak aseguratzeko 
erabiliko da. Hala eta guztiz ere, Zarauzko Udalak eta/edo Zarauzko Turismo 
Departamentuak ere dagozkien aseguru-polizak edukiko dituzte, ekitaldian betetzen 
duten zereginaren arabera. 
 
ZAZPIGARRENA.- Lankidetza-hitzarmen honetan jarritakoaren ondorioz, Zarauzko 
Udalak, parte-hartzearen ordain eta sari modura, 45.000 euro (berrogeita bost mila) 
emango ditu, gizonen ligako bi egunetarako.  
 
Emakumeen estropadari dagokionez, Udalak 36.000 euroko ekarpena egingo du, parte-
hartzearen ordain eta sari modura. 
 
Zarauzko Ikurriñan parte hartzen duten klubek hitzarmen honetan aurreikusitako 
estropada egin eta gehienez ere 30 eguneko epean jasoko dute zenbateko hori, ACTk une 
bakoitzean indarrean dituen araudiekin eta erregelamenduekin bat etorriz. Beraz, 
ACTk, hitzarmen honen alderdi bada ere, ez du inolako konpromiso edo ardurarik 
izango sarietara bideratutako zenbatekoen ordainketan egin behar diren fakturazio, 
ordainketa edo likidazioetan. Klubek egunean egon beharko dute zerga-betebeharretan 
eta gizarte segurantzakoetan. 
 
Zenbatekoa klub parte-hartzaileei banatu eta ordainduko zaie, ACTren lehiaketa-
araubidearen arabera une bakoitzean aplikatzekoak diren xedapenekin bat etorriz. 
 
Klausula honetan berariaz jasotako zenbatekoaz gain, Zarauzko Udala edo, bestela, 
Zarauzko Turismo Departamentua arduratuko da ondorengoak eskuratzeaz eta/edo 
kontratatzeaz: estropadak kontrolatzeko jendea (epaileak izan ezik), kartelak, tribunak 
eta hesiak, argindarra, behar diren areto eta higiezinak eta estropada egiteko behar diren 
baimenak. Baldin ACTk era kolektiboan zerbitzu edo hornitzaile bereziak hitzartuta 
baditu lehiaketa arautuko estropadetarako hainbat kontutarako, orduan Zarauzko 

Udala eta/edo Zarauzko Turismo Departamentua ez dira arduratuko horietaz, 
hitzarmen honen xede diren estropadetan. 
 
Harmailen eta balizen zerbitzuak Zarauzko Udalak finantziatzen baditu ere, ACTk 
kontratatu, gauzatu eta gainbegiratuko ditu, bere ohiko hornitzaileen bidez. 
 
Ezusteko edo ezinbesteko arrazoiengatik ezinezkoa bada estropadak aurreikusitako 
egunetan egitea, Zarauzko Udalak ezingo du ACT behartu bertan behera utzitako 
estropada denboraldi bereko beste egun batean egitera. Kasu horretan ACTk ez du 
klausula honetan aurreikusitako zenbatekorik jasoko, eta Zarauzko Udalak ordainduko 
ditu estropadak sortzen dituen gastu guztiak, nahiz eta ez egin. 
 
Estropada hasi eta gero eteten bada eta ezusteko eta ezinbesteko arrazoiengatik 
ezinezkoa bada bukatzea, Zarauzko Udalak zenbateko hau bakarrik ordainduko dio 
ACTri: elkarte horrek, araudiaren arabera, bukatu gabeko estropada batean parte 
hartzeagatik parte-hartzaileei ordaindu beharreko zenbatekoa (konpentsazio-
portzentajea parte-hartzeagatik).  
 
ZORTZIGARRENA.- Jarduerarekin lotutako mezu idatziak (kartelak, eskuko 
programak, gonbidapenak, deialdiak, prentsa-iragarkiak, publizitatea...) euskaraz edo 
euskaraz eta gaztelaniaz egingo dira. Bi hizkuntzetan idatzita baldin badaude, euskarari 
lehentasuna emango zaio bai kokapenean (euskarazkoa gaztelaniazkoaren gainetik) bai 
neurrietan (letren tamaina handiagoa izango da euskaraz). Ahozko komunikazioetan 
(aurkezleak, megafoniako mezuak, irratikoak, giro musika...) euskararen erabilera 
lehenetsiko da. Gaztelania erabiltzea beharrezkoa bada, aurretik euskaraz egingo da, eta 
mezua errepikatzen bada, euskaraz gaztelaniaz baino bi aldiz gehiago errepikatuko da. 
Sare sozialetan (Twitter, Facebook, webgunea…) euskara lehenetsiko da.  
 
BEDERATZIGARRENA.- Beste aldearen berariazko baimenik gabe, ezingo da 
lankidetza-hitzarmen honetatik sortzen diren eskubide eta betebeharren lagapenik, 
errentamendurik, usufrukturik, eskualdatzerik, etab. egin, hirugarrenen alde. 
 
HAMARGARRENA.- Lankidetza-hitzarmen honetan jarritako obligazioak betetzen ez 
badira, obligazioak bete dituen aldeak beste aldeari eskatu ahalko dio agiri honetan 
aurreikusitakoa betetzeko. Dena den, agiri honetan jarritako obligazioak betetzen ez 
badira, horrek aukera emango dio alde betetzaileari lankidetza-hitzarmen hau 
bukatzeko, eta hori, kalte-galeren ordain gisa burutzen diren ekintzei utzi gabe. 
 
HAMAIKAGARRENA.- Lankidetza-hitzarmen honek iraupen jakin bat izango du. 
Sinatzen den unean sartuko da indarrean (goiburuan adierazitako egunean), eta hala 
jarraituko du bertan jarritako obligazioak guztiz betetzen diren arte; edonola ere, 2023ko 
urriaren 30a baino lehen bete beharko da. 
 
HAMABIGARRENA.- Jarraipen batzordea. Hitzarmena benetan garatzen eta betetzen 
dela bermatzeko, jarraipen batzorde bat eratuko da. Alde bakoitzeko bina ordezkarik 
osatuko dute, eta batzorde horrek ebatziko ditu hitzarmena interpretatzean eta 
betetzean sortzen diren arazoak. 

HAMAHIRUGARRENA.- Hitzarmen hau gaztelaniaz eta euskaraz sinatuko da, eta 
desadostasunen bat sortzen bada gaztelaniazko bertsioa gailenduko da. 
 
HAMALAUGARRENA.- Lankidetza-hitzarmen honen aplikazioaren ondorioz sortzen 
diren gatazkak jakinarazi eta konpontzeko, aldeek berariaz adierazten dute uko egiten 
dietela beren eskumenei, eta hitzarmen honen xede diren estropadak egiten diren lekuko 
epaitegien eta auzitegien mende jartzen direla. 
 
 
Eta ados daudela erakusteko, bildutakoek lankidetza-hitzarmen honen bi alde sinatzen 
dituzte, orrialde guztietan, idazpuruan adierazitako lekuan eta egunean. 
 

 
 
 

Xabier Txurruka 
Zarauzko alkatea 

 
 
 

Borja Rodrigo 
ACTko presidentea 

